ШӘКӘРІМНІҢ «ҮШ АНЫҚ» ЕҢБЕГІНІҢ ФИЛОСОФИЯЛЫҚ МӘНІ
Қазақ халқының философиялық – қоғамдық ой пікірлерін зерттеу ХХ ғасырдың басынан қолға алынды. Қазақтың рухани мәдениетіне зор үлес қосқан ойшылдардың бірі - Шәкәрім Құдайбердіұлы. Шәкәрімнің философиялық көзқарасы - ұлттық философияның қалыптасуына зор ықпалын тигізген құбылыс. «Түрік, қырғыз, қазақ һәм хандар шежіресі», «Мұсылмандық шарты», «Үш анық» аталатын еңбектерін, поэзиясын гуманистік және адамгершілік мұраттарды, демократиялық ағартушылық идеяларды уағыздаған мұра деп бағалау керек. Шәкәрімнің философиялық ойларында өзі өмір сүрген дәуірдің қоғамдық көріністері, ақыл – ой ізденістері, талғамды тұжырымдары із қалдырды. Ол қазақ қоғамының рухани өсуіне көмектесуді, жастарды ғылым – білім, өнерге баулуды мұрат тұтты. Шәкәрімнің философиялық трактаттарының бірі (28 жыл жазған) – «Үш анық» еңбегі. Шәкәрімнің ойынша, барлық табиғат құбылыстары, дүниенің даму заңдылықтары белгілі – бір тәртіппен іске асады. Әлемнің бірде – бір артық немесе кем жаратылған жері жоқ. Осы тұрғыдан алғанда әлем машина тәрізді, - дейді. Оның әрбір бөлшегінің қызметі бар, себептілік арқылы қозғалысқа түсіп, белгілі анықталған сабақтастықта іске асып жатыр. Осыдан келіп, дүниенің кездейсоқ жаратылмағандығы және жаратушының әлемді жаратқандығы Шәкәрім үшін – бірінші анық. Мысалы,
                   Жан жолдан қосылды деп, пән де дін де,

                   Ақылды байлап қойған соған мүлде.

                   Ең басты зат жаны бар ақылды зат,

                   Оны ойлаған адам жоқ осы күнде.

                  Бар нәрсе жоғалмайды, өзгереді,

                  Жан жоғалмас деп ойла, соны біл де.

                  Жан тән жасар, тән жанды жарата алмас,

                  Терең ойлап, сөзімді құлаққа іл де.
 Шәкәрім ойынша, жан өлмейді, ол да тән тәрізді өзіне азық қажет етеді. Жан тәннің қожайыны, тән өлсе шіріп, басқа түрге ауысады. Ал жанның заты – ғарыштан. Жанның ажалсыздығы Шәкәрім философиясында – екінші анық. Шәкәрімге дейінгі қазақ мәдениетінде рух, жан, әруақ деген ұғымдармен байланыстырылса, Шәкәрім ілімінде рух ол жан емес, ол адамның таза ақыл ойымен байланысты қасиет деп білді. Жанның ең негізгі қажет ететіні – ұждан. Ынсап, әділет, мейірім үшеуі ұждан ұғымын құрайды. Ұждан Шәкәрім философиясында – үшінші анық.  Ұждансыз адамды елестету мүмкін емес. Себебі, ол адамның ішкі рухани әлемі. Тәңірі жолындағы дұрыс жол – ар ождан – деген тұжырым жасайды. Ұждансыз адамның жүрегін ешбір өнер, ешбір ғылым тазарта алмайды. Сондықтан ұждан ғылым мен өнерден жоғары тұратын  қасиет. Шәкәрімнің айтуынша, ұждансыз адам басқа қасиеттерінің барлығын зұлымдыққа пайдалануы мүмкін. 
Жанды қиянатқа жұмсайтын нәпсі. Шәкәрімнің өзі айтқан нәпсі қиянатты жастанып жатыр деп. Жан қиянатқа ұшыраса, оның арашасы – Ар. Бұл екі дүниеде қатысты сөз. Нәпсі жанды қинағанда, күнәлі болғанда «ар соты» деген болады. Мұны жалғанның ісі десек, бақида қалай болмақ, Шәкәрім пайымында ар соты о дүниеде болмақ. Пенде Жаратушысына жауап бермек, пенде қойылатын сауалдарға даяр болмақ. Олай болса, бұл жалғанда пенденің жүретін бір ғана жолы бар, ол мұсылмандық жолы дейді Шәкәрім. Міне, «Үш анық» негізінде Шәкәрімнің «Ар ілімі» қалыптасады. Ар дегеніміз – ол Алла Тағалаға тән қасиеттің адам жүрегіндегі сәулесі болып табылады. Шәкәрімнің ар ілімінің мақсаты ішкі тазалыққа жету арқылы хақты тануға жол ашу. Сондықтан Шәкәрімнің ілімі барлық адамзатты бақытқа жеткізуге бағытталған дейміз. Ол қазақ философиясының ойын ерекше белеске көтерген ойшыл. 
ТҮЙІН
Адам - өз ғұмырын тек адамгершілік, ар – ұждан арқылы ақтамақ. Бұл оның екі дүниедегі серігі болмақ. Шәкәрімнің ар ілімі арқылы рух өзінің ерекше формасына ие болады. Өз бетіне өмір сүру мүмкіндігі тек өзіндік санасы оянған дербес адамдарға ғана берілмек. Сондықтан ар – ұждан өмір сүру мүмкіндігі өз қолындағы адамның ең маңызды жауапкершілігі болып табылмақ. Шәкәрімнің өлең өрнегі және философиясы адамның ішкі психологизмін біріктіре отыра, қазақ поэзиясына жаңалық пен жаңаша мазмұн мен түр енгізді. Адамның «ішкі әлемінің» күрделелегін, құндылығын ішкі сапа мәселелерін алға қойды. Адам мінезіндегі сан түрлі қайшылықтарды жеңуді, оған сыртқы ортаның әсерін, онымен қарым-қатынаста бола тұра, адамның «ішкі әлемін» өзін-өзі игеруі керек деген кағиданы ұсынды. Шәкәрімнің адам жайындағы түсінігі жөне оны көркемдеп суреттеу тәсілдері казақ поэзиясына және дүниетанымында маңызды ықпалы болды. Жалпы адамтануда, «құдай тануда «ішкі әлем» жөнінде айткан Шәкәрім ойлары тек қана әдебиеттің ғана сыбағасына тиетін үлес қана емес, сонымен қоса ұлттық санаға, ұлттың дамуына әсер ететін дәрежедегі идеялар.
Абдуахитов Ерқожа Сейтжаппарұлы, 
Отырар мемлекеттік археологиялық қорық – музейінің ғылыми қызметкері, философия ғылымдарының магистрі.

